
ID-DISA' PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 4

L-Erbgħa, 16 ta' Diċembru, 1998

Il-Kumitat iltaqa' fil-Palazz, il-Belt Valletta, fis-6.35 p.m.

Talba

MINUTI

Il-Minuti tal-Laqgħa Nru. 3 li saret fl-1 ta' Diċembru  ġew konfermati.

THE CHAIRMAN (Onor. Leo Brincat):  Nixtieq nistieden lill-Awditur Ġenerali sabiex jieħu postu madwar il-mejda. 

Is-Sur Joseph G. Galea, ħa postu madwar il-mejda.

TALBA BIEX JINĠABAR TAGĦRIF DWAR NEFQA MINN MINISTRI U SEGRETARJI PARLAMENTARI FUQ IL-VOT TA' L-OSPITALITA' MINN JANNAR 1995 SA NOVEMBRU 1998

 THE CHAIRMAN:  It-tieni item fuq l-aġenda huwa talba biex jinġabar tagħrif dwar nefqa minn ministri u segretarji parlamentari fuq il-vot ta' l-ospitalita' minn Jannar 1995 sa Novembru 1998.   Billi għandna talba formali bil-miktub nitlob lis-segretarja biex taqra l-korrispondenza li għandna.   

  L-Iskrivana:   

11 ta' Diċembru, 1998

Onor. Leo Brincat M.P.

President

Kumitat għall-Kontijiet Pubbliċi

Il-Parlament

Għażiż Sur President, 

Nirriferi għall-proċedimenti tal-Kamra tar-Rappreżentati dalgħodu fil-ħin tal-mistoqsijiet.  Matul din il-ħidma, saru mistoqsijiet li għalihom irrisponda l-Onor. Ministru għas-Servizzi Ekonomiċi, il-Professur Josef Bonnici, dwar nefqa minn Ministri u Segretarji Parlamentari fuq il-vot ta' l-ospitalita'.

Qam is-suġġeriment, oriġinarjament mill-Onor. Bonnici u mbagħad elaborat minni, li l-Kumitat dwar il-Kontijiet Pubbliċi jistħarreġ in-nefqa taħt il-vot ta' l-ospitalita', ta' kull Ministru u Segretarju Parlamentari minn Jannar 1995 sa Novembru 1998.  Jiena għan-naħa ta' l-Oppożizzjoni, u l-Onor. Ministru Bonnici għan-naħa tal-Gvern qbilna li dan is-suġġeriment għandu jitressaq minnufih għall-attenzjoni tal-Kumitat dwar il-Kontijiet Pubbliċi biex dan jekk jogħġbu, jieħu l-azzjoni mixtieqa.

Għalhekk, inkunlek grat jekk il-Kumitat dwar il-Kontijiet Pubbliċi, permezz ta' l-Awditur Ġenerali jew b'xi mezz ieħor xieraq, jara kif jagħmel l-investigazzjoni mixtieqa u waqt li jippubblika r-riżultati miksuba, jiddiskutihom f'waħda mis-seduti pubbliċi tiegħu.  Aktar ma ħaġa bħal din issir fi żmien qasir, naħseb li aktar tkun relevanti, mhux l-anqas fil-kuntest tad-diskussjoni li tqanqlet dalgħodu waqt il-ħin tal-mistoqsijiet parlamentari. 

Inselli għalik, 

Dr. Alfred Sant

Kap ta' l-Oppożizzjoni

c.c.   L-Onor. Ministru Josef Bonnici

         Il-Media

  THE CHAIRMAN:   Hawn kummenti?  L-Onor. Gatt.

  ONOR. AUSTIN GATT (Segretarju Parlamentari):   Mr Chairman, xtaqt nistaqsi x'qed jintalab eżatt għaliex mill-ittra ma naħsibx li joħroġ ċar.  Jiġifieri qed jintalab kemm intnefaq minn kull dikasteru fuq hospitality bejn Jannar 1995 u Novembru 1998? 

  THE CHAIRMAN:  Jien kont preżenti għall-question time fejn tqajjem dan il-punt u fhimt li din kienet it-talba.  

  ONOR. AUSTIN GATT:  Jekk inhu hekk, allura ma naħsibx li għandna bżonn inqabbdu lil xi ħadd biex jagħmel riċerka għaliex dawn jiġu rrapportati kull sena kemm fil-public accounts kif ukoll fil-budget meta nuru l-vot li attwalment intnefaq.    

  THE CHAIRMAN:   L-Onor. Joe Cilia.

  ONOR. JOE CILIA:  Forsi nista' nagħti ftit iktar background ta' din il-ħaġa.  Fil-fatt f'dik is-seduta jien kont għamilt sensila ta' mistoqsijiet dwar il-vot ta' l-ospitalita' ta' kull ministeru - mistoqsijiet simili kienu jiġu magħmula taħt l-amministrazzjoni l-oħra - u qam battibekk sħiħ bejn iż-żewġ naħat tal-Kamra.  Il-Ministru Josef Bonnici qal li għandu affarijiet x'jista' joħroġ u għalhekk dak il-ħin il-Kap ta' l-Oppożizzjoni qal li hu se jagħmel talba lil dan il-kumitat sabiex  jinvestiga kif intnefqu l-voti ta' l-ospitalita' mill-1995 sal-lum.  Il-Ministru Bonnici dak il-ħin qal li hu m'huwiex se jostakola talba ta' dik in-natura u fil-fatt dan ġie segwit bl-ittra li għandna quddiemna għad-diskussjoni llum.  

  THE CHAIRMAN:  Hemm iżjed kummenti?  L-Onor. Gatt.

  ONOR. AUSTIN GATT:  Pero' jien irrid nerġa' nistaqsi x'inhu jintalab preċiż.  Quddiemi għandi l-estimi ta' l-1996 u fihom hemm x'ġie minfuq minn kull ministeru u minn kull segretarjat parlamentari fuq hospitality.   Jiġifieri din l-informazzjoni diġa' hija rrapportata; għalhekk jien qed nitlob li jiġi speċifikat  x'inhu jintalab.  

  THE CHAIRMAN:  Jien naħseb li dakinhar kemm il-Kap ta' l-Oppożizzjoni kif ukoll il-Ministru konċernat kienu qed jiffokaw fuq id-dettall u fuq il-breakdown tagħhom.  Almenu jien hekk fhimt; forsi sħabi jistgħu jikkorreġuni.  

  L-Onor. Mangion.

  ONOR. CHARLES MANGION:   Jien naħseb li meta tintalab xi ħaġa bħal din dwar hospitality,   ó  ħafna drabi jkun hemm battibekk u nuqqas ta' qbil.  Il-kwestjoni m'hijiex li jingħataw il-figuri -  għaliex kif qed jgħid l-Onor. Gatt, dawn joħorġu mill-estimi - imma li jiġi muri x'hemm wara dawk il-figuri.  Jien naħseb li se jkun il-kompitu ta' l-awditur fid-dawl ta' din il-mistoqsija li janalizza l-vot tal-hospitality u jara jekk ġewx segwiti l-kriterji viġenti kif ukoll sussegwentement jekk jirrikkmandax kriterji ġodda jew suġġerimenti ġodda biex eventwalment jiġu addottati.  Kien hemm każ, fejn xi ministeri kellhom ċerti voti biex jiġu eżaminati mill-awditur wara talba formali u hemmhekk anke l-istess awditur kien jagħti l-veduti u r-rakkmandazzjonijiet tiegħu fuq vot partikolari.  Naħseb li din it-talba li għandna rridu narawha f'dan id-dawl; mhux sempliċement kemm wieħed jagħti figuri.  

  ONOR. AUSTIN GATT:  Jien qed nistaqsi biex inkunu speċifiċi għaliex jekk aħna se ninkarigaw lill-awditur jagħmel biċċa xogħol, almenu huwa jkun jaf għalxiex dieħel.  Jiġifieri t-talba hi li l-awditur, minn Jannar ta' l-1995 sax-xahar li għadda jmur f'kull dipartiment, ministeru u segretarjat li jeżisti, jaqbad il-kontijiet individwali ta' kull item, ta' kull lira li ntnefqet taħt hospitality, jeżamina kull kont u jara li hu ġustifikat mhux biss mil-lat ta' flus imma anke jara jekk dan verament jaqax taħt hospitality, sarx xi abbuż minnu jew xi ħaġa oħra.   Jiġifieri qed ngħidu lill-awditur biex jeżamina madwar 20,000 vot.  Imbagħad l-awditur jagħmlilna rapport u nerġgħu niġu niddiskutuh hawnhekk. Dan li qed ninkarigawh jagħmel, hux hekk?  

  THE CHAIRMAN:  L-Onor. Mangion.

  ONOR. CHARLES MANGION:   Jien naħseb li bażikament it-terms of reference b'mod ġenerali huma li l-awditur jeżamina l-vot ta' l-ospitalita' u kif dan intnefaq minn kull ministeru u dipartiment.  Rigward il-metodu li l-awditur effettivament jaddotta biex jagħmel l-audit tiegħu, ovvjament dik hija ħaġa li l-awditur jaf biżżejjed u m'għandniex għalfejn nissuġġerulu - anzi jien ngħid li m'huwiex kompitu tagħna li nagħmlu hekk - kif għandu jagħmel ix-xogħol tiegħu.    

  ONOR. AUSTIN GATT:  Hawnhekk ikolli assolutament ngħid li ma naqbilx ma' dak li qed jgħid l-Onor. Mangion.  Jew l-awditur se jeżamina kollox ta' kulħadd jew inkella m'hemmx metodu.

  ONOR. CHARLES MANGION:  Iva, imma aħna qed ngħidu għal “kif” jagħmel dan l-eżami.

  ONOR. AUSTIN GATT:  L-awditur ma jistax jagħmel selective audits u aħna m’aħniex ninkarigawh jagħmel hekk.  
  ONOR. CHARLES MANGION:  Mhux jagħmel selective audits imma jeżamina kull ministeru, kull dipartiment u kull segretarjat ....

  ONOR. AUSTIN GATT: ...  u kollox ta' kull ministeru, dipartiment u segretarjat.

  ONOR. CHARLES MANGION:   Il-metodu ta' audit li jaddotta f'kull dipartiment f'kull każ huwa l-kompitu ta' l-awditur.  

   ONOR. AUSTIN GATT:  Il-metodu ta' audit li jaddotta huwa bbażat fuq il-metodi u l-kriterji professjonali li bihom għandu jagħmel l-audit.  Jien ma naħsibx li għandna bżonn ngħidu lill-awditur kif għandu jagħmel l-audit.  Jiġifieri qed naqblu li l-inkarigu potenzjali huwa għal kull ministeru, segretarjat u dipartiment li għandu l-gvern għal tliet snin sħaħ.  Hekk qed nissuġġerixxu?  Jekk inhu hekk, allura possibbli li dan il-kumitat m’huwiex qed jirrealizza x’inkarigu qed jagħti lill-awditur? Mela fl-aħħar tliet laqgħat ta’ dan il-kumitat l-awditur  kull darba qalilna li hu lanqas għandu l-manpower biżżejjed biex l-audit report jagħmlu kif jixtieq hu, u issa aħna qegħdin ngħidulu biex jaqbad in-nies tiegħu u jagħmel survey ta' tliet snin fuq kull kont ta' kull ministeru, segretarjat u dipartiment!  Possibbli li dan il-kumitat ma jaħsibx li jista' jutilizza l-awditur b'mod iktar għaqli?  

  Jekk hemm xi suspetti x'imkien fuq xi kontijiet speċifiċi, aħna lesti li nagħtukom l-appoġġ tagħna kollu biex lill-awditur ngħidulu:  Isma', din ħuda bis-serjeta' u għamlilna rapport fi żmien xahar.  Pero' possibbli li m’aħniex qed nirrealizzaw x’inkarigu qed nagħtu lill-awditur biex jinvestiga tliet snin sħaħ ta' kull dipartiment li għandu l-gvern? Barra dan ma nafx jekk   aħniex se ninkludu  wkoll il-korporazzjonijiet li għandu sehem fihom il-gvern; wara kollox dawn nistgħu ninkluduhom ukoll għaliex jistgħu jsiru abbużi wkoll tramite l-korporazzjonijiet u kumpanniji li għandu l-gvern.  Jiġifieri lill-awditur, bil-manpower  li għandu, se nimpenjawh b’dawn l-affarijiet?    

  THE CHAIRMAN:  Xtaqt nagħmel osservazzjoni.  Il-feeling ġenerali li ħadt jien meta kien tqajjem dan il-punt fil-Parlament kien li ż-żewġ kelliema donnhom kellhom suspett li kemm taħt amministrazzjoni u kemm taħt oħra seta' kien hemm ministeri li forsi kienu ftit ġenerużi ż-żejjed fin-nefqa tagħhom. Għalhekk jien naħseb li l-awditur għandu jħares lejn it-talba li saret mill-Kap ta' l-Oppożizzjoni u jiġġudika hu kif għandha tiġi trattata.  

  ONOR.  AUSTIN GATT:  Mr Chairman, ħalli nkunu ċari.  Din in-naħa ma ssib assolutament ebda diffikulta’ li ssir xi tip ta' investigazzjoni fuq kulħadd, fuq kwalunkwe żmien; wara kollox, it-talba kif inhi formulata tkopri żewġ amminstrazzjonijiet.  Pero’ hawnhekk irrid infakkar li fl-ewwel laqgħa ta’ dan il-kumitat ilkoll qbilna li hawn backlog kbir ta’ rapporti li jridu jiġu diskussi u dan minbarra l-fatt li fil-bidu tad-diskussjoni tar-rapport tiegħu, l-awditur qalilna bid-diffikultajiet ta' human resources li għandu.  

  Bir-rispett kollu lejn x'jintqal fil-Parlament, aħna rridu nkunu saqajna ma' l-art u ma nkunux soġġetti lejn xi ħadd li jqum u jgħid li aħna għandna nagħmlu “hekk”, “hekk” u “hekk”.  Jekk xi  membru ta’ dan il-kumitat għandu xi diffikulta' fuq xi ministeru f’xi perijodu partikolari, ninvestigawh.  Nerġa’ ngħid li aħna  m'għandna ebda oġġezzjoni li jsiru xi tip ta' investigazzjonijiet; l-argument li qed nagħmel huwa fis-sens li  jekk irridu li l-investigazzjoni li qed tiġi suġġerita ssir bis-serjeta', lill-awditur nistgħu ngħidulu:   Agħlaq l-uffiċċju għas-sena li ġejja u tagħmel xejn iktar.  

  THE CHAIRMAN:  Iżjed kummenti?    L-Onor. Charles Mangion.

  ONOR. CHARLES MANGION:  Mr Chairman, naħseb li qegħdin inkabbru l-biċċa xogħol.  It-talba li għandna ma tinkludix il-korporazzjonijiet; dawk meta  jiġi ż-żmien tagħhom ukoll jiġu scrutinised.   Jien naħseb li wieħed irid ikun konxju wkoll tal-fatt li fil-Parlament kemm-il darba jsiru mistoqsijiet dwar kif intnefqu l-voti tal-hospitality, u dejjem, without fail, jitqanqal punt ta' nuqqas ta' qbil u diżgwid. Fil-fatt naħseb li kien riżultat ta' sitwazzjoni simili li żviluppat din it-talba.  Jien naħseb li effettivament irridu nagħtu dan l-inkarigu lill-awditur li imbagħad sta għalih - fl-indipendenza tiegħu sanzjonata mil-liġi - li jirriferi lura,  jekk ikun hemm bżonn, xi diffikultajiet li jistgħu  jinqalgħu.  Pero’ jien ċertament naħseb li fid-dawl tal-mistoqsijiet li jsiru ripetutament fil-Parlament dwar dan is-suġġett u d-diskussjonijiet li jitqanqlu fuqu, l-awditur għandu jidħol fih.   

  THE CHAIRMAN:   L-Onor. Pullicino.

  ONOR. GEORGE PULLICINO (Segretarju Parlamentari):   Mr Chairman,  l-istess bħall-kollega tiegħi l-Onor. Austin Gatt, jien ma nsib ebda diffikulta' li jsir skrutinju ta' kulħadd u fuq kwalunkwe item, pero’ xtaqt nagħmel tliet mistoqsijiet.  L-ewwelnett xtaqt nistaqsi jekk din it-talba hijiex il-prijorita' prinċipali li issa qed iħoss il-PAC, għaliex mil-laqgħat li kellna sal-lum, jien jidhirli li kien hemm ħafna aktar punti sollevati ta' prijorita'.  It-tieni nett, għar-rigward ta' dak li qal l-Onor. Charles Mangion li l-korporazzjonijiet m’għandhomx ikunu nklużi għaliex dawn eventwalment jiġu scrutinised,  jien nistaqsi:  Allura għalfejn se niskrutinizzaw id-dipartimenti meta d-dipartimenti diġa' ġew skrutinizzati bir-rapport ta' l-awditur?  Imbagħad fl-aħħarnett, jien xtaqt li qabel ma nagħtu task bħal dan lill-awditur, nisimgħu l-opinjoni ta’ l-istess awditur.  Nerġa’ nirrepeti li aħna ma nsibu ebda diffikuta' li jkun hemm skrutinju fuq kollox, pero’ naħseb li wieħed għandu jeżamina jekk mill-problemi kollha li ġew sollevati quddiem dan il-kumitat, din it-talba hijiex il-prijorita' prinċipali li għandna niddedikaw l-enerġiji, kemm tagħna kif ukoll ta' l-awditur, fuqha.  

  THE CHAIRMAN:  Nixtieq niġbed l-attenzjoni tal-kumitat li t-talba m'hijiex titkellem dwar ministeri u segretarjati parlamentari, imma qed jitkellem dwar in-nefqa minn ministri u segretarji parlamentari fuq il-vot ta' ospitalita'.  

  L-Onor. Cilia.

  ONOR. JOE CILIA:   Mr Chairman, jien qed nieħu pjaċir nisma' lill-membri tan-naħa tal-gvern jgħidu li ma joġġezzjonawx għal dan l-eżerċizzju li naħseb li huwa importanti li jsir fid-dawl tad-diskussjoni li kien hemm fil-Parlament fejn tqajmet il-kwestjoni ta’ jekk kienx hemm żidiet jew tnaqqis f’dawn il-voti f'dawn l-aħħar snin.  Apparti mill-audit, naħseb li l-aktar ħaġa li hija kontestata hija kif - fil-fatt dan joħroġ ċar mit-talba - dan l-item, li huwa delikat ħafna, jista' jiġi utilizzat bl-aħjar mod possibbli. Jien naħseb li lill-awditur għandna nagħtuh poteri kemm jista' jkun wesgħin u assoluti sabiex jinvestiga kull tip ta' item li jista' jaqa' taħt ministri jew segretarji parlamentari f'dak li għandu x'jaqsam ma' hospitality tagħhom.  

  THE CHAIRMAN:  L-Onor. Hyzler.

  ONOR. GEORGE M. HYZLER (Segretarju Parlamentari):  Mr Chairman, jien kont preżenti għas-seduta partikolari fejn tqajjem dan il-punt - fil-fatt kont proprju ħdejn il-Ministru Bonnici - u xtaqt li just for the record niċċara ftit x'ġara dakinhar għaliex frankament naħseb li din l-ittra ma tirrifletti assolutament xejn dak li ġara dakinhar.  Kif qal l-Onor. Cilia, id-domanda dakinhar kienet dwar in-nefqa minn ministri u segretarji parlamentari f'din l-amministrazzjoni.  Naturalment din kienet  qed tiġi allaċjata mal-vot iktar milli man-nefqa, u r-reazzjoni tal-Ministru Bonnici dak il-ħin kienet li hu ma setax jitkellem fuq in-nefqa jekk kien għadu ma ntnefaq xejn.  Fil-fatt l-espressjoni li beda juża kienet li hu ma kienx profeta, u stieden lil min kien qed jagħmel id-domandi sabiex jistennew sakemm ikun sar l-infiq imbagħad jagħmlu d-domanda ta’ jekk dak il-vot kienx intnefaq kif suppost jew le.  

  Imbagħad f'xi stadju l-Onor. Cilia staqsa jekk il-Ministru Bonnici jidhirlux li fil-qagħda finanzjarja preżenti li jinsab fiha l-pajjiż għandux wieħed jara jekk dan il-vot huwiex esaġerat jew le.  Voldieri l-argument kien li qed jiġu vvotati wisq flus għall-hospitality fil-qagħda finanzjarja preżenti tal-pajjiż.  

  Issa hawnhekk tajjeb li wieħed jgħid li fejn jidħlu l-flus, jeżistu  żewġ stadji; l-istadju fejn tivvota l-flus u mbagħad l-istadju fejn tonfoqhom.  U allura għandek il-limitazzjoni ta' l-infiq skond il-vot, u anke li l-flus tkun trid tonfoqhom għal dak il-vot li jkunu ġew ivvotati għalih.  Il-Ministru Bonnici dak il-ħin ried jgħid li inutli li jiġu magħmula dawn it-tip ta’ mistoqsijiet fil-question time għaliex dak ma kienx il-post addat biex wieħed jiskrutinizza dak li se jiġri fil-futur.  Meta l-Ministru Bonnici ra li l-Onor. Cilia baqa’ jinsisti, qallu li hemm il-PAC li huwa kkontrollat mill-Oppożizzjoni, fis-sens li ċ-chairman huwa membru ta’ l-Oppożizzjoni, u qallu li jista’ jirriferi l-kwestjoni f’dan il-kumitat, u se mai jekk hemm kwestjoni ta' kif għandu jintnefaq il-vot, dak jiġi riferit.   

  Meta imbagħad il-Ministru Bonnici qal li fuq dak li għadu ma ntnefaqx ma jistax jgħid għaliex m'huwiex profeta pero' fuq dak li ntnefaq fil-passat għandu ħafna xi jgħid, qam il-Kap ta' l-Oppożizzjoni u qal:   “Allura għaliex ma ninvestigawx kollox?”  U l-Ministru Bonnici qallu:  “Jien m'għandix oġġezzjoni li l-PAC jinvestiga”.  Pero' l-verita' hija li dak li diġa' għadda, tajjeb jew ħażin għadda; il-voti li ntnefqu fl-1995, fl-1996 u fl-1997 sa ċertu punt diġa' huwa ħobż magħmud, u diġa' ġie skrutinizzat fid-dibattitu dwar il-budget u matul is-sena.  Jien ma nsibx diffikuta' li jsir dak li qed jiġi mitlub, anzi mhux talli ma nsibx diffikulta', talli lili personalment jgħini biex   ikolli ċerti guidelines dwar kif għandu jintuża dan il-vot partikolari.  Għaliex billi inti jkollok din il-magic word "hospitality"...  

  Jien naħseb li kull membru min-naħa ta’ l-Oppożizzjoni, meta kien fil-gvern,  esperjenza d-diffikulta’ ta’ nuqqas ta’ guidelines meta ġie biex jara x’jista’ jintefa’ taħt il-vot tal-hospitality.  Jien naħseb li imbagħad hemmhekk kulħadd juża d-diskrezzjoni tiegħu dettata mis-sens komun. Jien frankament għandi dubji serji dwar kemm huwa għaqli li nistiednu lill-awditur jistabilixxi hu l-guidelines minflokna, għaliex dak huwa vot li l-Parlament qed jagħti lill-membri tiegħu stess.   Voldieri l-Parlament qed jgħid lill-ministru partikolari li huwa “daqstant” għal hospitality, imbagħad kulħadd juża s-sens komun.  Jekk imbagħad inti tabbuża minn dak il-vot, allura hemmhekk jkun hemm bżonn li  jiġi skrutinizzat fil-Parlament.   Jien m’għandi l-ebda  oġġezzjoni li dawn il-guidelines jiġu determinati mill-awditur, pero' kif qalu tajjeb il-kollegi tiegħi ta' din in-naħa, l-awditur għandu x'jagħmel biżżejjed u jekk aħna se nibdew ngħabbu lill-awditur b’xogħol li purament huwa tal-membri tal-Kamra, allura naħseb li se nkunu nikkontribwixxu biex ngħabbuh b'piżijiet li kulma jagħmlu huwa li jnaqqsulu l-effiċjenza tiegħu.  

  Għaliex fl-aħħar mill-aħħar, l-iskop tal-voti li aħna nivvotaw fl-estimi huwa li nagħmlu limitazzjoni ta' l-ammont u ta' l-iskop b'mod ġenerali; dwar id-dettall wieħed għandu jiġi ggwidat mis-sens komun.  Imbagħad naturalment hemm il-mezzi kollha ta' skrutinju waqt l-istess seduti tal-Parlament.  

  THE CHAIRMAN:  L-Onor. Cilia.

  ONOR. JOE CILIA:  Mr Chairman, jien nixtieq li l-argument ma jiġix sposstjat, fis-sens li d-domanda tiegħi, dak il-ħin tal-mistoqsijiet ma kenitx fuq dak li għadu ġej - dan huwa recorded fis-seduti tal-Parlament - imma kienet dwar x’intnefaq preċiżament mill-5 ta' Settembru sal-lum.  U bħalma staqsejt fuq dan staqsejt ukoll fuq items u voti differenti, u kelli wkoll risposti.  

  It-tieni punt li nixtieq inqajjem huwa in kwantu għall-argument li qam fejn intqal li ħadd ma jaf kemm se jintnefaq.  X'jiġifieri?!  Mela l-estimi mhux għalhekk jiġu quddiem il-Kamra?  Jekk inti vvotajt aktar  .... 

  ONOR. GEORGE M. HYZLER:  Imma l-Ministru Bonnici mhux hekk qallek.  Dakinhar huwa qallek li ma jistax jgħidlek kemm se jonfoq minn dak il-vot. 

  THE CHAIRMAN: Jekk jista' jkun ma nittrattawx in-nefqiet li għadhom ma sarux, nitkellmu biss fuq nefqiet li diġa’ saru. 

  ONOR. JOE CILIA:  Mr Chairman, just for the record irrid ngħid li l-mistoqsija tiegħi ma kenitx fuq in-nefqiet li għadhom ma sarux, imma fuq dawk li saru mill-5 ta' Settembru  sal-lum.  

  THE CHAIRMAN:  Iżjed kummenti?   L-Onor. Gatt.

  ONOR. AUSTIN GATT:    Mr Chairman, l-ewwelnett irrid nagħmilha ċara li din in-naħa assolutament m'għandha l-ebda intenzjoni li topponi din it-talba.  Bil-kummenti li qed nagħmlu ma jfissirx li se ninqasmu fuq dan b'xi vot jew xi ħaġa, assolutament li mhux hekk. Pero’ jien naħseb li Allaħares nibdew niġbru s-suġġerimenti kollha li jsiru fil-Kamra u nibdew nittrażmettuhom hawnhekk b'għajnejna magħluqin għaliex nispiċċaw biex niltaqgħu kuljum u xorta waħda  ma nagħmlu xejn.  Issa dato dan u dato li din in-naħa ma ssib ebda oġġezzjoni, jekk inti, Mr Chairman, jidhirlek li din it-talba għandha tiġi milqugħa, ngħid li rridu nkunu saqajna ma' l-art.  

  Issa meta qed ngħid saqajna ma' l-art irrid infisser li niftakru li l-awditur kemm-il darba kkummenta fuq il-hospitality funds fl-audit report li jagħmel fl-aħħar tas-sena; ħafna drabi wara li eżaminahom deherlu li kellu jikkummenta fuq xi affarijiet li ma deherlux li ntnefqu tajjeb jew whatever, pero' ovvjament kien selective. Ebda audit ta' organizzazzjoni kbira ma tiċċekkja l-invoices kollha ta' kull ħaġa li għandha x'taqsam ma' l-audit li jsir fl-aħħar tas-sena.  Issa hawnhekk qegħdin nitolbu lill-awditur jidħol f'kull kont ta' l-aħħar tliet snin u jiġġustifika kull kont, mhux mil-lat finanzjarju, imma mil-lat ta’ jekk sarx xi abbuż jew le fl-infiq ta' dak il-kont.  Issa aħna nafu  li  f'dawn it-tliet snin l-awditur diġa' kellu okkażjoni li jiġbed l-attenzjoni ta' ċertu ministru u segretarju parlamentari - ma nagħmel riferenza għal ħadd biex ħadd ma jieħu għalih - fuq dan l-infiq, kemm f'dan ir-rapport kif ukoll f'rapporti oħra  li tpoġġew fuq il-Mejda tal-Kamra.  Jiġifieri issa aħna qed ngħidulu li dak li għamel f'dawn l-aħħar tliet snin, jerġa’ jagħmlu.  U  hawnhekk jien inżid biċċa oħra.  

  Jekk aħna se neżaminaw l-aġir tal-ministri u s-segretarji parlamentari, jien ninsisti li r-remit li nagħtu lill-awditur irid imur ukoll fid-dipartimenti.  Għaliex qed ngħid dan?   Għaliex kulħadd jaf li jekk trid tabbuża ma tiffirmax taħt il-kont tiegħek tal-ministeru, imma tistieden lil xi ħadd mid-dipartiment jiġi miegħek u jiffirmalek id-dipartiment.  Mela jekk veru rridu nagħmlu review sħiħ, jien ninsisti li din it-talba tiġi emendata u jsir ukoll review kemm tad-dipartimenti kif ukoll tal-korporazzjonijiet li jaqgħu direttament taħt il-kontroll ta' xi ministru għax, kif qal l-Onor. Pullicino, m'hijiex raġuni li tgħid li l-korporazzjonijiet se jiġu investigati meta jiġu l-accounts tagħhom għad-diskussjoni. Illum qed ninvestigaw l-accounts ta’ tliet ministeri, hawn il-permanent secretaries tagħhom preżenti flimkien mad-diretturi u nistgħu faċilment nistaqsuhom dwar il-hospitality account tal-ministeru tagħhom.  

  Jiġifieri jien naħseb li jekk se nagħtu dan ir-remit lill-awditur, għandna ninkludu kollox, għaliex jekk ikun qed isir abbuż, il-probabbilta' hi li ma jkunx sar mill-vot tal-ministru stess imma minn x'imkien ieħor.  Jiġifieri jekk irridu nagħmlu eżami bis-serjeta' rridu nagħmluh over all and over everyone.    Pero' xorta nibqa' ngħid li jekk in-naħa l-oħra tinsisti li għandna nagħtu dan ix-xogħol lill-awditur - aħna nappoġġawkom fit-talba biex ma jkunx hemm xi ħsieb li rridu nagħmlu xi ħaġa - naħseb li nistgħu ngħidulu bye-bye u narawh sentejn oħra.   

  THE CHAIRMAN:  L-Onor. Mangion.

  ONOR. CHARLES MANGION:   Mr Chairman, jien nieħu gost li sa ċertu punt l-Onor. Gatt qed iwessa' t-terms of reference, pero’ jkun tajjeb hawnhekk li nissolleva żewġ punti.  L-ewwelnett, id-diskussjoni fil-Kamra tal-Parlament dwar mishandling - biex ma nużax il-kelma “abbuż” - ta’ dan il-vot tinqanqal kemm-il darba.  Tajjeb li wieħed jinnota wkoll li l-awditur,  anke jekk ikun hemm  ittra anonima jaġixxi, u jekk iħoss li għandu jinvestiga, jinvestiga.  Dan rajnih  minn rapporti li ġew tabled fuq il-Mejda tal-Parlament stess.  Jiġifieri naħseb li ma nkunux qed insegwu b’ċerta loġika jekk ngħidu li m’għandniex nirriferu xi ħaġa li tingħad fil-Kamra tal-Parlament lill-awditur għaliex inkunu qed ngħabbuh bix-xogħol. 

  Punt ieħor li xtaqt inqanqal huwa li l-hospitality vote ma jintnefaqx bis-sens komun, kif allega l-ħabib tiegħi l-Onor. Hyzler; hemm ċerti termini u regoli fissi dwar kif dan għandu jintnefaq.  Jiġifieri anke hawnhekk, waqt li qegħdin nitkellmu qed naraw li m'aħniex konxji eżatt ta’ kif għandu jintuża u ma jintużax dan il-hospitality vote u  dan ikompli jissottolinja l-importanza li dan l-eżerċizzju effettivament isir.  

  THE CHAIRMAN:  L-Onor. Hyzler.

  ONOR. GEORGE M. HYZLER:   L-argument tiegħi kien li jekk il-guidelines m'humiex effiċjenti biżżejjed u hemm bżonn li l-awditur jidħol fihom u jagħmel is-suġġerimenti tiegħu naħseb li jkun jagħmel sens, pero’ li l-awditur jidħol f’deċiżjonijiet ....  Ħalli nikkomparaw ruħna ma’ kumpannija, fejn xogħol l-awditur huwa li jara li l-invoices ikunu ġenwini u li jkunu veru ntnefqu pero’ ma jidħolx fid-deċiżjoni kummerċjali dwar jekk kienx hemm il-bżonn li tonfoq Lm100 f’ikla.  Jiġifieri aktar jidħol f’aspetti ta’ ġenwinita’ bħal per eżempju, jekk ikun hemm  invoice ta' ikla għal 40 ruħ meta fil-fatt kien hemm biss għaxar min-nies.  Dawn huma l-affarijiet li jidħol fihom l-awditur aktar milli jara jekk il-ministru partikolari kellux raġun jew le li jistieden ħamsa min-nies għall-ikel. Jekk allura hemm bżonn li nagħmlu polishing tal-guidelines, let’s do it; wara kollox dejjem hemm lok għal improvements bħal dawn. 

  THE CHAIRMAN:  Jekk tippermettuli naħseb li jkun tajjeb naraw ftit flimkien il-poteri ta' dan il-kumitat li huma elenkati fl-Ordnijiet Permanenti tal-Kamra;  Ordni Permanenti Nru 120E.  Ir-request li għandna quddiemna llum jista’ jaqa' taħt żewġ subartikli ta’ artiklu 120E.   L-ewwel subartiklu jgħid:

(a) jifli ħwejjeġ li għandhom x'jaqsmu mal-kontijiet pubbliċi li jiġu lilu riferiti mill-Kamra, minn Ministru jew mid-Direttur tal-Verifika;",

u allura huwa dubjuż jekk it-talba taqax taħtu għaliex ma nistgħux ngħidu li l-Kamra tar-Rappreżentanti kollha għamlet din ir-rakkmandazzjoni u lanqas nistgħu ngħidu li l-ministru speċifikament għamel din ir-rakkmandazzjoni.  Pero’ imbagħad hemm subartiklu (d) li jgħid:

"jitlob lid-Direttur tal-Verifika li jippreżenta memoranda dwar kull ħaġa fejn issir talba biex isir dan minn mill-anqas tliet membri tal-Kumitat Permanenti;".

Jiġifieri wara li jagħmel l-iskrutinju tiegħu, l-awditur ikun ġentilment mitlub  jissottometti memorandum lil dan il-kumitat kif għamel f'każi oħra fejn kien ġie mitlub jinvestiga minn dan l-istess kumitat.  Nixtieq issa li jkun hemm suġġerimenti konkreti ħalli naraw where from there nistgħu mmexxu. 

  L-Onor. Pullicino.

  ONOR. GEORGE PULLICINO:   Mr Chairman, ftit ilu jien tlabt biex għallinqas nieħdu ftit l-opinjoni ta' l-awditur.  

  THE CHAIRMAN:  Is-Sur Galea.

  IS-SUR JOSEPH G. GALEA (Awditur Ġenerali):   Għalkemm jekk fhimt sewwa, il-Leader of the Opposition talab li dan l-eżerċizzju jsir jew mill-Awditur Ġenerali jew minn xi ħaddieħor, jidher li dan il-kumitat qed jaqbel li jinkariga b’dan ix-xogħol lill-Uffiċċju ta' l-Awditur Ġenerali. Qed ngħid hekk għaliex mingħajr ma nimponi xejn fuq ħadd, bħala l-ewwel proċedura wieħed jista' jitlob minn kull head of department li jagħti dettalji - kif intqal minn wieħed mill-membri hawnhekk - mhux ta’ kif intnefaq il-vot tal-hospitality biss imma ta’ kull ħaġa li ntnefqet biex marret għall-hospitality.   Minn hawnhekk ukoll qed joħroġ  spunt sabiħ ħafna - anke fl-interess personali ta' l-operat ta' l-uffiċċju tiegħi - dwar il-fatt li wieħed jistabilixxi guidelines.  Jekk kemm-il darba l-kumitat huwa f'pożizzjoni li jistibilixxi dawn il-guidelines, naħseb li ħafna minn dawn id-diffikultajiet ikunu jistgħu jiġu evitati u sfumati.  Issa ħalli nitkellem dwar l-eżerċizzju proprju.  

  Rigward dan l-eżerċizzju nixtieq niġbdilkom l-attenzjoni li  jien ma nistax immur fuq segretarju parlamentari jew ministru biss imma jkolli mmur fuq l-operat tad-dikasteru kollu.  Dan għaliex bħalma ġieli kkummentajna fir-rapporti, ġieli jkun hemm misclassification ta' expenditure; wieħed irid jixtri xi ħaġa u għal xi raġuni, forsi bi żball jew għaliex ma kellux biżżejjed, uża flus minn taħt item ieħor.   Jiġifieri dan l-operat se jkun estensiv -  ma rridx ngħid impossibbli għaliex m'hawn xejn impossibbli - u meta wieħed iġib quddiem għajnejh li kull xahar ikun hemm eluf kbar ta' payment vouchers li biex nagħtu riżultat tajjeb lil dan il-kumitat bilfors irridu ngħadduhom wieħed wieħed ...  Jien naħseb li f’dan il-każ lanqas jista’ jsir selective sampling għaliex jista’ jagħti l-kas li jkun hemm min ikollu f’moħħu xi affarijiet partikolari u jiskanta kif jien ma nkunx iltqajt magħhom jien u nagħmel l-eżami tiegħi.  Jien m’iniex qed ngħid dan biex nipprova nfarfar, far from it, imma qed ngħidu għaliex jien għandi mandat kostituzzjonali x'naqdi.  Issa jekk kemm-il darba jien nasal għall-konklużjoni li dan l-eżerċizzju se jeħodli r-riżorsi kollha li għandi ...  Anke jekk stess jiġu mpjegati aktar nies fl-uffiċċju tiegħi, dawn trid tippreparahom u tgħallimhom.  Qed ngħid dan kollu biex inġibilkom quddiem għajnejkom what it entails;  irridu ngħaddu mijiet biex ma ngħidx eluf ta' invoices u rridu naraw waħda waħda jekk dawn marrux mill-vot prinċipali jew marrux għall-hospitality kif nifhmuh aħna u kif iddikjarat fl-ewwel faċċata ta’ l-estimi.  Xi kultant anke aħna stess nikkritikaw il-fatt li t-termini tal-hospitality vote, jew iwaqqgħu kollox jew inkella jħallu ħafna affarijiet barra.  

  Rigward il-guidelines dwar l-infiq ta’ dan il-vot, filwaqt li ngħid li huwa tajjeb li jsiru, ngħid ukoll li jekk il-Kamra hija f'pożizzjoni li tagħmilhom hi stess mingħajr l-awditur kif qal wieħed mill-Onor. Membri ...  M’huwiex il-ħsieb tagħna li nidħlu f’policies, pero’ huwa xogħol l-awditur li jikkummenta.  Jien niftakar każi fil-passat ihi meta kont għadni l-Finanzi, fejn l-awditur għamel nota li waqt ikla, minflok xorbu nbid Malti xorbu nbid barrani.  Kien floku dak il-kumment jew le?   Kienet saret rimarka wkoll dwar il-fatt li minflok sigaretti offrew sigarri.  Nagħmilha nota bħal dik jew le?  Minn dan jien irrid nuri kemm hu bżonnjuż li jkun hawn guidelines.   Jien nixtieq li jekk kemm-il darba l-Kamra tiddeċiedi li dan ix-xogħol jiġi għand l-awditur, ma jiġix impost fuqi t-terminu minħabba l-fatt li jien għandi mandat kostituzzjonali x'naqdi u l-ewwel irrid nagħmel lilu.   Għalissa dak li għandi xi ngħid.

  THE CHAIRMAN:   Grazzi.  L-Onor. Hyzler.

  ONOR. GEORGE M. HYZLER:  Mr Chairman, is-suġġeriment tiegħi dwar li  jekk hemm bżonn isiru guidelines isiru ntlaqa' minn reazzjoni mill-Onor. Mangion fejn qalli - probabbilment għandu raġun hu għax għandu ħafna iktar esperjenza minni - li fil-fatt jeżistu regoli speċifiċi u eżatti.  Jekk dawn jeżistu -  allura naturalment jien f'dak il-każ nirtira mill-kumment tiegħi li guidelines ma jeżistux - nixtieq li narahom ħalli nkunu nafu fuqhiex qegħdin nitkellmu.   Jekk l-Onor. Mangion fl-esperjenza tiegħu ta' ministru dawn iltaqa' magħhom, jgħidli fejn nista' nsibhom għaliex s'issa jien għadni ma rajthomx.  

  THE CHAIRMAN:    L-Onor. Mangion.

  ONOR. CHARLES MANGION: Mr Chairman, jien kont ta' l-istess opinjoni ta' l-Onor. Hyzler dwar il-vot tal-hospitality, pero' mill-esperjenza relattivament qasira li kelli, it came to my knowlege li jeżistu ċerti kriterji li ovvjament ikunu mħaddma mill-permanent secretary jew mid-director corporate services fil-ministeru jew fis-segretarjat konċernat.  

  THE CHAIRMAN:   L-Onor. Hyzler.

  ONOR. GEORGE M. HYZLER:   Mr Chairman, dan il-punt huwa importanti, u qed nitkellem anke mil-lat ta' bniedem f'kariga ġdida.  Jien ma nistax niddependi fuq jekk il-permanent secretary għandux aptit jgħaddili xi ħaġa jew le, jew inkella jekk jgħaddihieli mbagħad wara niġi espost għall-akkuża li nfaqtha ħażin.  Għaliex fl-aħħar mill-aħħar dan se jiġi rifless fuq il-persuna li tkun qed tokkupa l-kariga.  Jekk jien bħala segretarju parlamentari nawtorizza l-infiq ta' xi ħaġa taħt vot partikolari - f'dan il-każ tal-hospitality -  u wara jinstab li dak l-infiq sar ħażin, dan se jiġi rifless fuqi, u għalhekk naħseb li għandi nkun naf jekk jeżistux xi guidelines.  Jeżistu jew ma jeżistux dawn il-guidelines?  Jiġifieri f'dan il-każ, jew abjad jew iswed, ħalli mbagħad ikun hemm problema ta' interpretazzjoni; jekk l-inbid kellux ikun ta' Malta jew ta' barra, imma għallinqas taf li tista' tonfoq għall-inbid.  Imma l-ewwel trid issib dik ir-regola minn x'imkien; jekk ma teżistix inqiegħduha u  jekk teżisti nikxfuha.  

  THE CHAIRMAN:   L-Onor. Cilia. 

  ONOR. JOE CILIA:  Mr Chairman, xtaqt ngħaddi kumment qasir fuq dan li qal l-Onor. Hyzler.  Jien nissimpatizza miegħu għaliex naf x'jiġifieri tkun f'kariga ġdida u ma tkunx taf kif taħdem is-sistema tas-servizz pubbliku, pero' naħseb li xejn ma jżommu li llum, li sar jaf b'dawn ir-regolamenti ....

  ONOR. GEORGE M. HYZLER:  Le, għadni ma nafx li jeżistu.

  ONOR. JOE CILIA:   Imma issa qed niġbdu l-attenzjoni għal dan u inti faċilment tista' tistaqsi lill-permanent secretary u lill-istaff tal-ministeru biex jiġbdulek l-attenzjoni  - kif fil-fatt kont għamilt jien -  dwar kif għandek tutilizza l-vot tal-hospitality.

  THE CHAIRMAN:   Is-Sur Galea. 

  IS-SUR JOSEPH G. GALEA:    Nixtieq niġbed l-attenzjoni li bħala uffiċċju, aħna nimxu fuq compliance, li tfisser li timxi ma' affarijiet stabbiliti.  Jekk tippermettuli se nikkwota parti mill-Explanatory Notes on Standard Objects of Expenditure ta' l-estimi għall-1999 li titkellem dwar hospitality  u tgħid hekk:

"Hospitality includes all expenses connected with the hosting of foreign delegations, organising international meetings in Malta, gifts to foreign personalities, accommodation, food, transportation, secretarial and other amenities provided to individuals other than civil servants and other official entertainment."   

Issa ħafna drabi, bi tradizzjoni, l-awditur aċċetta li hospitality taqa' taħt "other official entertainment".  Jien m'iniex komdu b'din id-definizzjoni għaliex hija vasta ħafna.  Jekk ikun hemm guidelines aktar speċifikati, kemm il-parliamentary secretary, kemm il-ministru, kif ukoll l-istaff li jkollu miegħu, u aktar u aktar aħna min-naħa tagħna, ma jkollniex għalfejn noqogħdu nagħmlu domandi li forsi jkunu jidhru daqsxejn impertinenti.  

  THE CHAIRMAN:  L-Onor. Pullicino.

  ONOR. GEORGE PULLICINO:   Jien naħseb li mill-ispjegazzjoni li għamel l-awditur fl-ewwel intervent tiegħu, joħroġ ċar li nkunu qegħdin norbtu idejn, jew inkella nirristrinġu l-operat ta' l-istess awditur, jekk aħna nagħtuh dan l-inkarigu.  Apparti minn hekk, jien ma naħsibx li din għandha tkun l-intenzjoni tal-PAC.  Mill-ftit esperjenza li ġbart s'issa minn hawnhekk, naħseb li dan il-kumitat għandu prijoritajiet ħafna u ħafna akbar.  Ma jfissirx li m'huwiex  neċessarju li jkun hemm dawn il-guidelines, pero' jekk tippermettili, Mr  Chairman, xtaqt niġbed l-attenzjoni għall-paragrafu ntitolat "Findings (1996)" li hemm fir-Rapport ta' l-Awditur għas-sena 1996 - li jirrigwarda travel - fejn qed jgħid hekk:

"This Office is of the opinion that such deviations from the proper Item meant for travel abroad expenditure: 

(i) could lead to a practice of interpretation detrimental to the standardisation concept; 

This office took up the matter with the Office of the Prime Minister and the Ministry of Finance.

Permanent Secretary, OPM agreed that "clear guide-lines in this regard would assist in no small way in the establishment of uniformity of action throughout the service, in that, practices which might be considered objectionable by your (Audit) office, are not resorted to.".".  

Jiġifieri din il-kwestjoni tal-guidelines m'hijiex biss toqba li teżisti in kwantu tal-hospitality, imma teżisti wkoll fil-qasam tat-travel, u naħseb li huwa ħafna iktar serju li aħna nindirizzaw dawn il-problemi milli sempliċement nagħmlu eżami ta' kull item.  Jien nifhem il-preokkupazzjoni tal-Kap ta' l-Oppożizzjoni, pero'  naħseb li mal-preokkupazzjoni tal-Kap ta' l-Oppożizzjoni rridu nżidu wkoll ruxmata preokkupazzjonijiet oħrajn li għandhom diversi membri oħra dwar lejn xiex huma jaħsbu li għandha tiġi ndirizzata l-enerġija tal-PAC u l-operat ta' l-awditur.  

  THE CHAIRMAN:  Naħseb li wara li qed nisimgħu dawn id-deleberazzjonijiet kollha validi, inkluż il-punti li qajjem l-awditur, nixtieq li nissuġġerixxi lill-membri preżenti sabiex jagħmlu suġġerimenti prattiċi dwar kif għandna nimxu 'l quddiem jekk għandna nimxu 'l quddiem.  L-Onor. Charles Mangion.

  ONOR. CHARLES MANGION:  Filwaqt li l-awditur ta l-opinjoni tiegħu, talab biex ma jiġix marbut b’terminu ta’ żmien.  Jiena naħseb li jkun tajjeb jekk forsi jgħidilna t-terminu li hu jħoss li jkun adegwat biex jagħmel dan l-inkarigu.

  THE CHAIRMAN:  L-Onor. Austin Gatt.

  ONOR. AUSTIN GATT:  Jiena se nvarja ftit minn dak li qal l-Onor. Mangion.  Jekk dan il-kumitat se jibqa’ jinsisti li jrid din l-informazzjoni voluminuża - għaliex kif qal ġustament l-awditur dan jinvolvi eluf ta' payment vouchers -  forsi nistgħu  nadottaw sistema ftit differenti.  L-ewwelnett jien naħseb li nistgħu ninkludu wkoll Diċembru 1998 ħalli jkollna erba’ snin sħaħ u nissuġġerixxi wkoll li nitolbu lil kull dipartiment biex jissottometti direttament lilna the raw data - m'għandux għalfejn jiġi nvolut l-awditur - bħal, per eżempju, li l-prim ministru żamm ikla x’imkien fit-tali data u kemm nefaq. B’hekk ir-raw data almenu tkun qed tinġabar minn 30 jew 40 ruħ differenti u mhux inqabbdu biss lill-awditur.  Imbagħad jekk aħna nindividwaw xi item partikolari jew xi dikasteru partikolari li jidhrilna from the raw data li għandu jiġi nvestigat imbagħad inqabbdu lill-awditur jinvestiga, pero’ ma naħsibx li għandna nqabbdu lill-awditur biex idur id-dipartimenti u l-korporazzjonijiet kollha u jidħol f'kull waħda minnhom.  

  THE CHAIRMAN:  Hawnhekk, tajjeb jew ħażin,  għandna suġġeriment prattiku.  Nixtieq il-kummenti tagħkom ħalli naraw nistgħux nibnu fuqu jew niddevjaw minnu.   L-Onor. Hyzler.

  ONOR. GEORGE M. HYZLER:  Mr Chairman, jien ma nixtieqx naħseb li l-Kap ta' l-Oppożizzjoni, meta għamel dan is-suġġeriment, kellu xi intenzjoni li jagħmel sabotage lill-operat ta' l-awditur billi jinkarigah b'xogħol li ma jistax ilaħħaq miegħu, u lanqas ma nixtieq naħseb li kien l-iskop li jilgħab għall-gallarija.  

  Ir-reazzjoni tal-Ministru Bonnici fil-ħin tal-mistoqsijiet dakinhar li tqajjem dan il-każ kienet fis-sens li qal lill-Onor. Cilia: “Jiena mhux fuq dan ix-xahar biss nista' ngħidlek imma nista’ ngħidlek fuq is-sentejn li għamiltu intom fil-gvern”.  Ovvjament l-ebda naħa tal-Kamra m'hi se topponi investigazzjoni ta’ dan it-tip għal raġunijiet ovvji, pero' jien ma nistax nifhem l-entużjazmu li nidħlu f'kollox.  Qed ngħid hekk għaliex jekk aħna niddeċiedu li l-awditur jidħol f'kollox, se nitfgħuh f'baħar li assolutament ma jistax jgħum fih.  Kieku għall-argument biss ngħidu li għandu jinvestiga infiq ta' 'l fuq minn “tant”, almenu nkunu qed nillimitawlu ftit l-operat, imma jekk se nqabbduh joqgħod jinvestiga kull Lm5 li ntnefqet għaċ-ċekċik, allura veru nkunu qegħdin nitfgħtuh f'mare magnum.  

  Jien nerġa' nappella li jkun aktar għaqli u jkun jagħmel aktar sens - u qed ngħid dan bir-riskju kollu li min qed jismagħni jaħseb li hemm xi ħaġa x'taħbi, li żgur li m’huwiex il-każ - li minn issa 'l quddiem tiġi stabbilita gwida li tiddetermina l-mod ta' kif għandhom jintnefqu l-voti b'mod ġenerali milli noqogħdu nidħlu ħaġa ħaġa fil-passat meta dawk il-gwidi ma kenux jeżistu. Għaliex bir-rispett kollu għal dak li qalu l-kollegi tiegħi, jien għadni  s'issa, wara li tkellmu huma, konvint li dawk il-gwidi ma jeżistux ħlief għal dak li qal tajjeb l-awditur.  Ovvjament jiena ma nippretendix li ministru joħroġ fil-Christmas mal-mara u mat-tfal u jitfa’ l-kont fuq il-vot tal-hospitality tal-ministeru,  pero' fin-nuqqas ta' guidelines, dak kollu li huwa remotament official jista’ jidħol taħt dan il-vot, u  naħseb li l-awditur lanqas għandu jazzarda jgħaddi kumment fuqu għaliex frankament ikun qed jitfa' dell fuq dak li jkun meta dak li jkun ma kellu l-ebda restrizzjoni li juża l-vot għal dak l-iskop.  Dawn l-affarijiet, bħall-etika, huma kwestjoni ta' sens komun; affarijiet li tħosshom ġo fik.  Fin-nuqqas ta' regola għandu jipprevali s-sens komun, pero’ imbagħad ma rridux ninsew li aħna fl-aħħar mill-aħħar soġġetti għall-iskrutinju tal-Parlament fejn fil-ħin tal-mistoqsijiet - kif għamel tajjeb l-Onor. Cilia - jistgħu jiġu magħmula domandi biex wieħed anke jimbarazza lil dak li jkun, kemm-il darba jkun nefaq affarijiet li ma kellux jonfoqhom mhux għax hemm regola imma għaliex ikun mar xi ftit kontra s-sens komun, għalkemm dan ma kienx il-każ għal dak li għandu x’jaqsam mad-domanda li qajmet din il-kwestjoni. 

  THE CHAIRMAN:  Nerġa' nappella għal kummenti favur jew kontra s-suġġeriment ta' l-Onor. Austin Gatt ħalli nippruvaw naslu għal xi konklużjoni anke għall-benefiċċju tas-sinjuri li ġew mistiedna għal din il-laqgħa fuq item ieħor.  L-Onor. Mangion.

  ONOR. CHARLES MANGION:  Mr Chairman, jiena naħseb li s-suġġeriment li għamel l-Onor. Gatt huwa validu, pero’ naħseb li s-selezzjoni fejn irid janalizza u jattakka għandu jagħmilha l-awditur iktar milli noqogħdu nissuġeruhielu min-naħa tagħna.

  ONOR. GEORGE M. HYZLER:  Jien assolutament ma nsib ebda diffikulta jekk lill-awditur nagħtuh il-fakulta' jiddetermina hu x'jixtieq jinvestiga u allura jasal għal dak li qed ngħid jien, li you draw the line somewhere; minflok nistabilixxuhom  aħna jistabilixxihom hu stess.
  THE CHAIRMAN:  Għandek xi kummenti Sur Galea?

  IS-SUR JOSEPH G. GALEA:  Il-fatt li se jkollna returns minn kull dipartiment diġa' hija għajnuna kbira ħafna, imbagħad wieħed jara daqsxejn x'metodoloġija se nużaw.  Jien nitlob li jekk kemm-il darba dak li jiġi miġbur, jiġi mgħoddi lilna, dan jiġi through dan il-kumitat biex aħna nkunu nistgħu anke nagħmlu follow-up.  Qed ngħid dan għaliex  ikun hemm ċirkolarijiet li jgħidu li ċerti returns lil ċerti dipartimenti għandhom isiru sa ċerti dati u li dawn imbagħad ikunu jridu jibagħtuhom lilna.  Għalhekk aħna jkollna nagħmlu follow-up għaliex ir-returns għadhom ma waslux.  Issa peress li l-kumitat qed jagħti ċerta importanza lil dan ix-xogħol, allura nissuġġerixxi li l-informazzjoni tgħaddi lil dan il-kumitat, issir  check list ta' liema dipartimenti bagħtu l-informazzjoni, imbagħad il-metadoloġija nistgħu nadattawha biex naraw x'sample check nistgħu nagħmlu jew le.  Pero' dik tiġi spjegata meta nagħmlu l-final report tagħna.

  THE CHAIRMAN:  Jiena naħseb li nistgħu nagħmluha through the permanent secretaries.   Jidher li m’hawnx veduti kuntrarji għal dan is-suġġeriment u allura ngħaddu biex nadottaw din il-proċedura.  Jiġifieri jien qed neħodha li se tinġabar l-informazzjoni through the permanent secretaries, tiġi mgħoddija lil Mrs. Brincat bħala segretarja tal-PAC u mbagħad aħna speċi nservu bħala filter biex ngħaddu din l-informazzjoni lill-awditur.  L-Onor. Austin Gatt.

  ONOR. AUSTIN GATT:  Mr Chairman, jien naħseb li aħjar inkunu speċifiċi li qabel ma toħroġ l-ittra lill-permanent secretaries naraw x'livell ta' dettall irridu,  by what date irridu l-informazzjoni, mingħand liema dipartimenti u korporazzjonijiet irriduha and for what years and from whom għaliex ħafna dipartimenti llum bidlu d-dekasteri tagħhom.  Jekk trid, Mr Chairman, din tista' tagħmilha int u forsi anke narawha privatament u nkunu nistgħu ngħaddulek il-kummenti tagħna.

  THE CHAIRMAN:  Jiena naħseb li l-aħjar ħaġa tkun li nagħmlu draft u niċċirkolawha informalment mal-membri kollha biex inkunu nistgħu mmexxu fuqha, pero’ naħseb li jekk naqblu fuq ir-return date ta’ l-informazzjoni llum stess jkun  aħjar ħalli tkun formali.  Hemm xi suġġerimenti?  L-Onor. Gatt.   
  ONOR. AUSTIN GATT:  Forsi jista' jissuġġerixxi l-awditur kemm jirrikjedi  żmien  to pick up these records ta' l-antik u jidħol f'kull wieħed minnhom.

  IS-SUR JOSEPH G. GALEA:  Jiena naħseb - mingħajr ma nieħu r-responsabbilta' tad-dipartimenti l-oħra -  li din hija biċċa xogħol iebsa u titlob ċertu tul ta’ żmien biex tagħmilha, għalkemm kieku jagħmilha l-uffiċċju tiegħi jieħu ferm iktar għaliex ovvjament ix-xogħol ma jkunx imferrex fuq ħafna nies.  Jekk kull head of department jara li tinġabar l-informazzjoni  ...

  ONOR. AUSTIN GATT:  Jien naħseb li bħala kriterju trid tara liema hu l-ikbar dipartiment li jeżisti fil-gvern, ergo kemm se jdum dak id-dipartiment biex jiġbor l-informazzjoni ta' erba' snin.  Kemm tikkalkola?  Sitt xhur?  Agħtihom ftit leeway ukoll.

  IS-SUR JOSEPH G. GALEA:  Nibża' nitkellem.  

  ONOR. AUSTIN GATT:  Imma trid tagħtina indikazzjoni, Sur Galea.

  IS-SUR JOSEPH G. GALEA:  Qed nippruvaw nagħmlu speċi ta’ guess work.  Sa l-aħħar ta' Diċembru ta' l-1997, konna naraw l-invoices tal-pagamenti li jgħaddu mit-Teżor kollha -  dawn kienu jiġu by the van loads kull xahar - u nifirduhom.  

  Forsi hawnhekk id-dipartimenti għandhom vantaġġ għaliex għandhom l-expenditure item book u jistgħu jiġbru d-dettalji aktar faċilment, pero' xorta waħda huwa time consuming għax jekk ikollu item ta’ Lm15 jew Lm50 li l-ispjegazzjoni tagħha m'hijiex qiegħda hemmhekk, ikun irid imur fuq l-oriġinal biex jara jistax iġib dak id-dettall minn hemmhekk.  

  Jien naħseb li kollox ma’ kollox, taken ukoll into consideration illi d-dipartimenti jvarjaw anke fid-daqs, għandna nagħtuhom sitt xhur żmien, pero’ kull permanent secretary li jaħseb li dan ix-xogħol se jeħodlu aktar żmien, javża lil dan il-kumitat minnufih li jitlob estensjoni.  

  THE CHAIRMAN:  Naqblu?  (Onor. Membri:  Iva)  Mela hija adottata.  Issa nagħmlu t-terms of reference u niċċirkolawhom bejnietna.  Dan l-item nistgħu nikkonsidrawh magħluq u ngħaddu issa għat-tielet item fuq l-aġenda.

RAPPORT TA' L-AWDITUR ĠENERALI 1996 - KONTINWAZZJONI

  THE CHAIRMAN:  Fl-aħħar laqgħa li kellna konna qbilna li once li konna eżawrejna l-Ministeru tal-Finanzi nimxu f'ordni kronoloġika tar-rapport, għaldaqstant ngħaddu għall-Uffiċċju tal-Prim Ministru u nistieden lis-Segretarju Permanenti fl-uffiċċju, is-Sur Joseph R. Grima biex jingħaqad magħna fuq il-mejda.

Is-Sur Joseph R. Grima, ħa postu madwar il-mejda.  

  THE CHAIRMAN:  Sinjuri, quddiemna taħt l-Uffiċċju tal-Prim Ministru, għandna żewġ oqsma prinċipali, waħda tikkonċerna lill-kunsilli lokali u l-oħra tikkonċerna l-Forzi Armati ta' Malta.  Jien nissuġġerixxi li nimxu f’ordni kronoloġika just in case ikollna bżonn insejħu madwar il-mejda xi uffiċjali minn dawn l-areas partikolari.  Hawn kummenti jekk jogħġobkom?  Is-Sur Grima.

  IS-SUR JOSEPH R. GRIMA (Segretarju Permanenti fl-Uffiċċju tal-Prim Ministru):  Mr Chairman, rigward il-local councils, hawnhekk hawn il-permanent secretary li għandu esperjenza fuq il-materja u nissuġġerixxi li nsejħulu biex jieħu sehem fid-diskussjoni.    

  THE CHAIRMAN:  Nistieden lill-uffiċjali responsabbli tal-kunsilli lokali biex jingħaqdu magħna fuq il-medja.  
Is-Sur Maurice Caruana ħa postu madwar il-mejda.

 THE CHAIRMAN:  Kummenti?  L-Onor. Mangion.
  ONOR. CHARLES MANGION:  Mr Chairman, fost il-punti mqanqla fir-rapport li għandna quddiemna hemm il-value for money audit li dwaru kien hemm il-ħsieb li proprju din is-sena jibda jsir f'kull kunsill lokali.  Xtaqt inkun naf jekk dan il-konċett ġiex implimentat fil-kunsilli kollha, jekk le f'liema kunsilli ġie implimentat u x'kien l-eżitu u r-riżultat li ħareġ minnu.

  IS-SUR MAURICE CARUANA (Konsulent fis-Segretarjat Parlamentari ta' l-Onor. Austin Gatt):  Aħna bħala dipartiment inqisu l-value for  money audit bħala l-iżjed eżerċizzju importanti li permezz tiegħu nistgħu nagħmlu monitoring ta’ l-effectiveness tal-kunsilli lokali.  Kemm is-sena li għaddiet kif ukoll din is-sena kellna diskussjonijiet ma' l-awditur fejn qbilna li dan il-value for money audit nibdewh fuq aspett importanti ta' l-operat tal-kunsill lokali, jiġifieri l-manutenzjoni tat-toroq.  Ir-raġuni li għaliha għażilna t-toroq hija li aħna nikkalkolaw li fuq din l-attivita' il-kunsilli lokali għandhom bejn 35% u 40% tal-fondi plus li għandhom ukoll Lm1.4 miljun li qed jiġu vvotati kull sena taħt il-funds for special needs.   

  L-ewwel problema li sabu l-local government auditors - li bil-liġi l-awditur bilfors irid iqabbad lilhom - kienet in-nuqqas ta’ expertise għaliex huma ma kenux intiżi fuq is-suġġett fl-aspett tekniku tiegħu.  Fil-fatt dawn talbu flus addizjonali għal  dan u aħna pproponejnilhom rimedju u alternattiva billi offrejnilhom it-technical expertise li għandna aħna stess.  Tajnihom iċ-ċans jaraw id-database u l-informazzjoni teknika li għandna u wara li qbilna li t-technical support li nistgħu nagħtuhom aħna jistgħu jużawh biex naslu, dawn għamlu l-ewwel eżerċizzju u ppreżentawulna biex naraw jekk aħniex naqblu miegħu. 

  Strictly speaking, il-value for money audit skond il-liġi tfisser li dawn iridu jaraw,  jaċċertaw  ruħhom u jassiguraw li l-kunsilli lokali jkunu ħadu l-prekawzjonijiet u l-miżuri kollha biex fir-riżultat ikun aċċertat effectiveness, efficiency and economy.  Minn specimens li rajna ta’ diversi kunsilli lokali, innutajna li l-istrateġija li  użaw kienet li raw li fejn ikun ingħata kuntratt fuq road maintenance -  meta qed ngħidu road maintenance qed ninkludu wkoll road resurfacing li huwa importanti ħafna għax hemm jintnefqu ħafna flus - il-proċeduri u r-regolamenti kollha ġew strictly complied with, jiġifieri kien eżerċizzju ta' compliance.  Pero' aħna konna aktar concerned li jkollna riżultat ikkwantifikat, ma kienx biżżejjed għalina li nkunu nafu li verament kien hemm deċiżjoni mill-kunsill biex toħroġ tender, jew li dik it-tender ġiet awarded kif suppost, jew li x-xogħol sar kif suppost; aħna ridna naraw li jekk kien hemm tender, din verament ingħatat bi prezz li meta nagħmlu evalwazzjoni fuq bażi globali jiġi jagħmel sens.  

  U kien hawnhekk fejn weħilna fuq il-value for money audit, weħilna fis-sens li l-awditur għadu ma jistax jikkonvinċi lil-local government auditors li this is indispensable for our purposes u qed ngħid dan  għaliex il-monitoring tal-local councils ma jieqafx biss fil-value for money audit.  Li nixtiequ naslu għalih aħna bħala dipartiment huma l-performance indicators.  Mingħajr dan l-element kwantitattiv, aħna sempliċement ikollna kumment pożittiv jew negattiv fuq kull kunsill lokali.  Forsi hawnhekk l-awditur jista' jispjega għaliex weħilna fuq dan l-aspett li għalina huwa importanti ħafna. 

  THE CHAIRMAN:  Jien nixtieq li l-awditur, meta jirrispondi, jkellimna ftit anke fuq il-management reports.  Qed ngħid hekk għaliex f'paġna 33 tar-rapport li għandna quddiemna għad-diskussjoni qed jintqal li fil-management reports li ġew sottomessi min-naħa ta' l-awdituri, kienu ġew identifikati diversi nuqqasijiet li setgħu kienu dovuti anke għall-fatt li kien għad hemm learning curve  fost il-kunsilliera u kien hemm ċertu turnover qawwi mhux biss ta' kunsilliera imma anke ta' segretarji u anke ta' impjegati tagħhom.  

  Fl-aħħar sentenza hawnhekk qed jingħad li:

"This Office, however, is confident that, ..."

- jiġifieri fl-Uffiċċju ta' l-Awditur - 

"... with constant monitoring and guidance, further improvements in the performance of the councils is expected to be registered in due course."

Sur Galea, jiena qed nissuġġerixxi li meta tkun qed twieġeb għall-mistoqsija ta' l-Onor. Mangion, tagħtina ftit ħjiel jekk bejn l-1996 u l-1997 rajtx ċertu titjib hekk kif il-kunsilli lokali stabbilew ruħhom iktar fl-operazzjoni ġewwa pajjiżna.

  IS-SUR JOSEPH G. GALEA:  Nibda mill-aħħar punt. Jien nista' nserraħ ras il-membri kollha ta' dan il-kumitat li improvement qiegħed jiġi registered għaliex id-direttorat għamlu series ta' courses ta' struzzjoni, kemm għas-segretarji kif ukoll għall-kunsilliera u sindki ġodda  sabiex dawn ikunu jafu l-operat tagħhom.  Probabbilment il-learning curve se tkun itwal milli wieħed kien qed jistenna, pero’ xi titjib fil-performance ġenerali, sar.  Minħabba xi kondizzjonijiet li tjiebu donnu li t-turnover m'huwiex daqshekk disastruż kif kien qabel, pero' meta wieħed jiġi għall-operat proprju insibu li għad hemm lok fejn wieħed jagħmel aktar improvements.  Per eżempju, aħna min-naħa tagħna jidhrilna li xi kultant il-kunsilliera jfettqu ma’ xulxin, pero' aħna ma nistgħux nidħlu fuq dan għaliex din  hija xi ħaġa bordering on local politics.  Aħna ninkwetaw meta l-kunsill ma jiltaqax biex japprova r-rapport ta' l-awditur tagħhom stess għaliex dak suppost li għandu data sa meta għandu jiġi approvat.  

  Rigward dak li qal l-Onor. Mangion dwar il-value for money audit, jidher li f’dan il-każ ma kienx hemm in-neċessita’ li jidħol għaliex dan huwa kunċett li aktar japplika għal-lat governattiv. Ma rridux ninsew li l-private sector auditor jara se jagħti profit lix-shareholder, filwaqt li f’dak li għandu x’jaqsam mal-gvern, l-awditur jara x’qed jieħu lura ċ-ċittadin tal-flus li l-Parlament ikun ivvota għal ċerti proġetti.  Għalhekk aħna kellna dibattitu fit-tul biex nispjegawlhom x’irridu aħna min-naħa tagħna.  Huma jridu jżommu sempliċement mal-liġi, fis-sens li l-liġi titlob compliance, pero’ l-value for money audit li ridna aħna ma kienx dak.  Min-naħa tagħna aħna tajnihom publications ta' pajjiżi oħra li huma evoluti fil-value for money audit u  għidnilhom x'nixtiequ u x’ma nixtiequx, u huma min-naħa tagħhom tawna pilot report, u mir-riżultati li għandna s'issa jidher li se jkollna value for money exercise li lid-direttorat għada pitgħada se jiggwidawh aħjar dwar kif jista’ jipponta l-enerġija tiegħu lejn ċerti defiċjenzi li se nsibu meta joħorġu dawn ir-riżultati.  

  ONOR. CHARLES MANGION:  Jien naf li sar ħafna xogħol fuq dan il-konċett, pero’ ħalli nkun aktar speċifiku u nieħu l-eżempju tal-patching.  Jekk fhimt sew intqal li madwar 35% ta' l-ordinary revenue excluding the special funds, imorru għall-patching tat-toroq.  Bl-eżerċizzju li sar għal value for money audit, kien hemm jew qed tipproġettaw li jsir progress minn dan l-aspett?  Il-concept popolari tal-votant - la qed nitkellmu dwar il-kunsilli lokali bilfors irridu nieħdu dan l-aspett -  hu l-flus li jintużaw għall-patching huma money down the drain għaliex isir il-patching u wara l-ewwel xita jerġa’ jinqala’ kollu. Il-fatt li qed isir dan l-eżerċizzju tekniku u ovvjament anke fiskali, kien hemm xi titjib f'xi kunsilli lokali? 

  IS-SUR MAURICE CARUANA:  Bħalma taf inti, Onor. Mangion, li kont involut ħafna f'dan l-eżerċizzju u nteressajt ruħek ħafna fih, il-kunsilli lokali għandhom defined l-aspettattivi tekniċi li jridu josservaw, liema aspettattivi huma sagrosanti, tant, li meta ma josservawhomx aħna nagħtuhom low marks fir-reports li nippubblikaw kull tliet xhur u li jiġu mqiegħda fuq il-Mejda tal-Kamra mhux għall-iskrutinju tal-Membri Parlamentari biss, imma anke sabiex il-pubbliku in ġenerali jkun jaf x'qed jiġri f'kull kunsill u jkun jista' jagħmel paragun u jara l-kunsill tiegħu fejn miexi.

  Li għandna nieqes u li nixtiequ nkunu nafu aħna biex inkunu nistgħu naslu aktar għal dik li għadu kemm qal l-Onor. Mangion huwa l-prezz li jkun ħallas kull kunsill għal dak it-tip ta’ patching li suppost għamel skond l-ispecifications.  Dawn ikunu jistgħu jiġu stabbiliti bħala l-performance indicators u b’hekk ikollna kulma jkollna bżonn biex verament nagħmlu dawn l-evaluations.  

  Hawnhekk xtaqt niġbed l-attenzjoni ta’ l-Onor. Membri li aħna għandna sitwazzjoni unika vis-a-vis l-awditur għaliex fejn filwaqt li fil-każ ta’ dipartimenti oħra, l-awditur jivverifika u jikritika l-operat tagħhom, fil-każ tagħna, nikkumplimentaw lil xulxin u nikkoordinaw l-inizjattivi tagħna t-tnejn.  It-tnejn imsemmijin fl-istess liġi; hemm parti li jieħu ħsiebha pjuttost l-awditur, u hemm parti li nieħdu ħsiebha aħna, pero' niddependu minn xulxin biex naslu għall-istess skop.  F'dan ir-rigward jien għandi pjaċir ngħid li aħna nżommu kuntatt kontinwu ma' l-awditur u nfasslu strateġiji flimkien biex naslu fejn għandna naslu.

  THE CHAIRMAN:  L-Onor. Austin Gatt.

  ONOR. AUSTIN GATT:  Sur Galea, fir-rapport hawn imsemmi li inti tuża seven private sector audit firms biex jagħmlu l-auditing ta' l-accounts tal-kunsilli lokali.  Xtaqt nistaqsi jekk dawn humiex l-istess ditti li oriġinarjament kienu ġew magħżula, jekk hemmx il-ħsieb li b'mod regolari tinħareġ xi call for application ġdida u anke l-assessment tiegħek fuq il-proficiency tagħhom.  Jiġifieri skond l-assessment tiegħek, dawn qed jaħdmu tajjeb?  Hemm bżonn jinbidlu?  Hemm bżonn tinġibdilhom l-attenzjoni għan-nuqqasijiet tagħhom?  

  THE CHAIRMAN:  Is-Sur Galea.

  IS-SUR JOSEPH G. GALEA:  Dawn ġew appuntati għal ħames snin u l-ħatra tagħhom tiskadi s-sena d-dieħla.  Aħna diġa' qed nieħdu passi biex noħorġu call for quotations biex naraw nistgħux inżidu xi xogħol, jew inkella forsi naraw x’nuqqasijiet kien hemm matul l-esperjenza ta' ħames snin li għaddew.  Se  jkollna noħorġu call for quotations mhux għaliex dawn preżenti ma tawniex performance tajba, imma għaliex dawn kienu ġew magħżulin fuq sistema li dak iż-żmien wieħed ħass in-neċessita' li jagħżel; fuq l-orħos offerta. Dawn huma nies professjonali u jagħtu professional service pero' din id-darba forsi wieħed anke jdaħħal l-element ta’ back up resources peress li issa għandha l-esperjenza tal-value for money.  Jekk ikunu partners internazzjonali forsi jkollhom dan l-element, pero’ aħna ma rridux li a skapitu ta' dan, ċerti firms żgħar jiġu maqtugħin barra;  irridu nippruvaw indaħħlu elementi biex nagħmlu improvement fuq il-performance li kien hemm qabel.

   ONOR. AUSTIN GATT:  Fil-fatt is-Sur Galea antiċipa d-domanda li kont se nagħmel jien. Hija policy dikjarata ta' dan il-gvern li matul is-sena d-dieħla se jkun hemm devoluzzjoni ta' numru ta' responsabbiltajiet lejn il-kunsilli lokali. Fost dawn hemm żewġ inizjattivi li se jkollhom impatt finanzjarju anke mil-lat ta' assessment.  

  Qed nirriferi għal-local enforcement system li dan il-gvern diġa' iddikjara li se ssir matul is-sena d-dieħla u li tinvolvi allura tribunali lokali - mhux neċessarjament f'kull lokalita' għax skond kif jagħżlu l-kunsilli lokali - u forsi iktar importanti minn hekk, mil-lat finanzjarju, il-politika tad-devoluzzjoni lokali u ċioe' li l-gvern diġa' iddikjara li huwa dispost biex jikkonsidra talbiet mill-kunsilli lokali biex jieħdu f'idejhom b'titolu ta' amministrazzjoni pero’ anke ta' żvilupp, artijiet jew postijiet.  

  Dan l-iżvilupp jista' jsir ukoll mhux biss mill-kunsilli lokali weħidhom;   il-gvern jikkonsidra wkoll li ċerti artijiet isiru partnerships mal-privat biex jiġu żviluppati, ovvjament dejjem jekk il-gvern jaċċetta l-konċett tal-proġett partikolari.  Ovvjament l-amministrazzjoni finanzjarja u ċ-checks finanzjarji li jridu jsiru fuq il-kunsilli lokali huma prevvisti li jiżdiedu.  Sur Galea, in vista ta' dan, taħseb - diġa’  rrispondejtni in parti fuq dan, pero’ forsi tista' tespandi ftit aktar - li l-kompetenza li aħna nenħtieġu mill-audit firms għall-futur, għandha tkun ftit ogħla milli neċessarjament kienet s'issa?  X'inhuma l-ħsebijiet ta' l-Audit Office f'dan is-sens? X'kompetenza se nibdew nitolbu biex dan isir?

  IS-SUR JOSEPH G. GALEA:  Rigward kompetenza jien naħseb li din hija  għolja biżżejjed biex jiġi ndirizzat dan ix-xogħol ġdid, pero’ hawnhekk nixtieq nagħmel daqsxejn ta' side issue.  Is-Sur Maurice Caruana semma li l-Audit Office u l-Local Councils Directorate jaħdmu hand in hand.  Fil-fatt aħna nqisu l-Local Councils Directorate bħala internal auditor għaliex qegħdin kontinwament iħossu l-polz ta' kull local council u jirrispondu għal kull query li jkollhom u anke jagħtu l-għajnuna tagħhom f’kull diffikulta.  

  Din l-esperjenza fil-fatt għallmitni - hawnhekk forsi se nidħol fi sfera li m'hijiex purament tan-National Audit Office - li se jiġi żmien fejn il-Local Councils Directorate se jkollu bżonn ta' nies aktar kwalifikati miegħu biex jindirizzaw ċerti problemi li jinqalgħu dak il-ħin stess, għaliex l-awditur kultant jara fuq li ġara s-sena ta' qabel, mentri dawn ikunu qed jarawhom on a day to day basis.  Fil-fatt dawn għandhom internal auditor - jien nafu personalment - li hekk kif iċemplulu b’xi diffikulta’ jaqbad u jmur dak il-ħin ħalli  jirranġalhom l-affarijiet.  Jiġifieri f’dan l-ambjent iktar wiesa' ta' amministrazzjoni, se jkun hemm aktar responsabbiltajiet kbar u naħseb - forsi qed nindaħal iż-żejjed - li dan se jkollu bżonn ta’ aktar support.   

  THE CHAIRMAN:  L-Onor. Gatt.

  ONOR. AUSTIN GATT:  Allura tissuġġerixxi li jissaħħaħ id-dipartiment jew jissaħħu l-kunsilli lokali?  

  IS-SUR JOSEPH G. GALEA:  Jekk issaħħaħ il-kunsilli lokali, ovvjament id-direttorat ikun f'pożizzjoni li lil dawn jiggwidahom.  Allura tiġi li biex iżżid lil wieħed trid iżżid ukoll lill-ieħor.  

  THE CHAIRMAN:  L-Onor. Cilia.

  ONOR. JOE CILIA:  Filwaqt li ħadt pjaċir nisma' dwar il-value for money audit - dan huwa kunċett li nemmen ħafna fih mhux biss fejn jidħlu l-kunsilli lokali imma anke fejn jidħol kwalunkwe nfiq pubbliku - u apprezzajt anke l-farming out li jsir għall-audit firms biex ikunu jistgħu jassistu lill-awditur għaliex ċertament li bl-istaff limitat tiegħu huwa mpossibbli li jdur 67 kunsill lokali, inkwetani ħafna l-fatt li minn 67 kunsilli lokali, sitta biss issottomettew l-audit report tagħhom fiż-żmien stipulat.  Veru li fir-rapport stess hemm imsemmija xi raġunijiet u hemm anke li “all statements have to date been submitted and certified by the auditors", pero’ meta wieħed jara li “to date” huwa t-tmiem ta’ Diċembru 1997, ma tantx jikkonsla.  

  Jien naħseb li huwa importanti ħafna li dettalji bażiċi jaslu għandkom fil-ħin, jew almenu within a reasonable limited time.  Għalhekk xtaqt nistaqsi xi progress sar fuq dan l-aspett peress li dan huwa aspett elementari biex anke nkunu nistgħu niftħu għal konċetti oħrajn aktar moderni fis-soċjeta' llum.

  THE CHAIRMAN:  Is-Sur Galea.

  IS-SUR JOSEPH G. GALEA:  Fl-ewwel PAC iċ-chairman kien qal li m'hemm xejn li jżomm lil dan l-istess kumitat milli jibgħat għas-sindku jew għas-segretarju ta' xi kunsill lokali sabiex jirrispondu għal ċerti domandi li jistgħu jsirulhom.  Il-punt li semma l-Onor. Cilia - li r-rapporti ma jaslux fil-ħin - huwa wieħed mill-affarijiet li l-aktar li jinkwetawni pero’ wieħed irid iqis li jkun hemm ċerti kunsilli li forsi jkunu għaddejjin minn daqsxejn ta’ turmoil, jew minħabba personality clashes jew minħabba xi diffikultajiet oħra li mhux lakemm wieħed jindirizzahom malajr.  

  Fir-rapport li għadni kif ippubblikajt - ir-rapport ta’ l-1997 - ikkummentajt dwar il-fatt li hemm uħud mill-kunsilli lokali li sal-lum għadhom ma ppreżentawx l-statements tagħhom, ħaġa li lilna tinkwetana ħafna. Pero' hawnhekk irrid ngħid li l-liġi ma tipprovdi xejn għal li wieħed forsi jbeżbżu xi ftit; forsi aktar ‘il quddiem dan il-kumitat iħoss in-neċessita' li jitlob lid-direttorat jgħidlu liema huma dawk il-kunsilli li qed jagħmlu hekk ripetutament u jsejjaħlu hawnhekk ħalli jagħti xi spjegazzjonijiet.  

  THE CHAIRMAN:  L-Onor. George Pullicino.

  ONOR. GEORGE PULLICINO:  Sur Galea, fil-fatt il-mistoqsija li xtaqt nagħmel hija waħda ta' kurżita'.  Fl-investigazzjonijiet li għamel l-uffiċċju tiegħek  issemmew żewġ każijiet ta' kunsilli lokali.  X'inhi r-raġuni li ma ġiex imsemmi  liema huma dawn il-kunsilli meta fil-paġna ta’ wara, fl-investigazzjonijiet dwar il-Ministry of Foreign Affairs, ġiet imsemmija ambaxxata speċifika? Hemm xi raġuni  għalfejn wieħed ma jispeċifikax liema kienu l-kunsilli li saru l-investigazzjonijiet dwarhom?

  IS-SUR JOSEPH G. GALEA:  Dan il-punt huwa wieħed validu ħafna.  Aħna min-naħa tagħna dejjem nargumentaw dwar jekk għandniex nippubblikaw l-isem tal-kunsill jew le.  Issa diġa' għaddew ħames snin mit-twaqqif ta' dawn il-kunsilli u dejjem qed ngħidu li qed itejbu. Il-fatt li permezz tad-direttorat u permezz tal-follow-up tal-management letter li qed nagħmlu min-naħa tagħna qed inbeżbżuhom ftit ...  Jien naħseb li dawn qed nistennew li wara li nippubblikaw hawnhekk, qegħdin jistennew li one fine day isejħilhom il-kumitat and then we have to name them.

  THE CHAIRMAN:  L-Onor. Gatt.

  ONOR. AUSTIN GATT:  Xtaqt nagħmel domanda lis-Sur Caruana.  Id-dipartiment għandu mezz kif jagħmel xi assessment finanzjarju dwar l-obbligi li huma devoluti bil-liġi lil-local councils għar-responsabbilta' tagħhom?  Isir assessment finanzjarju ta' kemm għandhom bżonn funding il-kunsilli lokali biex jilħqu dawk ir-responsabbiltajiet?  Jekk dan isir, fuq liema bażi jsir?  Billi għandna r-rapport ta' l-1996, il-funding li kellhom il-kunsilli lokali fl-1996 kien biżżejjed biex jilħqu dawk ir-responsabbiltajiet skond l-eżerċizzju li sar jew li qed isir mid-dipartiment?  

  IS-SUR MAURICE CARUANA:  Fil-fatt għadna kemm ikkonkludejna eżerċizzju ta' evalwazzjoni tal-funzjonijiet kollha li għandu kull kunsill skond iċ-ċirkostanzi tiegħu.  

  ONOR. CHARLES MANGION:  Meta nbeda?

  ONOR. MAURICE CARUANA:  Il-contract costing exercise kien inbeda s-sena li għaddiet u kkonkludejnih issa; b'kollox għamilna 13-il kuntratt.  Ħalli nispejga aħjar.  Skond il-liġi, il-kunsilli lokali għandhom a range of functions, liema range of functions, naturalment ma tapplikax kullimkien l-istess għaliex jekk kunsill ma jkollux bajja, ovvjament ma jkollux l-obbligazzjoni li jmantni bajja.   Jiġifieri aħna nafu x'huma l-obbligazzjonijiet ta' kull kunsill skond iċ-ċirkostanzi tiegħu and on that basis aħna għamilna evalwazzjoni tal-functions ta' kull kunsill skond iċ-ċirkostanzi tiegħu.  Biex għamilna din l-evalwazzjoni għamilna work  studies u wasalna fil-figuri attwali.  

  Ejjew għall-mument ninsew ir-road maintenance għaliex jien ma naħsibx li nistgħu nistennew li l-kunsilli lokali  jagħmlu r-road maintenance kollu li għandu jsir meta lanqas il-gvern, bir-riżorsi kollha li għandu ma jista' jagħmel dan.  Allura wara li neliminaw dik il-parti tal-fondi li l-kunsilli jridu jiddedikaw  għar-road maintenance,  naslu għall-konklużjoni  li għall-kumplament tal-funzjonijiet l-oħra, dawn huma definitely underfunded -  hawnhekk m'aħniex nirriferu biss għal din is-sena u għas-sena l-oħra, pero' qed ngħidu b'mod speċjali għal din is-sena - u dan meta l-liġi stess tgħid li l-gvern, kull sena għandu jivvota ammont ta' flus sabiex il-kunsilli lokali jkunu jistgħu jaqdu l-funzjonijiet li huma devolved lilhom.  Jiġifieri minn naħa l-gvern ċentrali għadda ċerti funzjonijiet lill-kunsilli lokali biex jaqduhom huma, u min-naħa l-oħra, skond il-valutazzjoni li għamilna - li wieħed jista' jeżamina u jara jekk hijiex valida biżżejjed - insibu li huma definitely underfunded.  

  ONOR. CHARLES MANGION:  Kemm hu l-perċentwali?

  IS-SUR MAURICE CARUANA:  Illum il-flus ivvotati għall-kunsilli lokali jammontaw għal Lm5.8 miljun.  Jien m'għandix id-dettalji kollha hawnhekk, pero'  d-differenza hija enormi; ma nixtieqx ngħid kemm hi għaliex ma rridx nallarma lill-kunsilli lokali u nippreferi li l-ewwel naraw sew dan l-eżerċizzju.
  THE CHAIRMAN:  L-Onor. Cilia.

  ONOR. JOE CILIA:  Ippermettuli nerġa' lura fuq il-late submissions għaliex kien hemm suġġeriment tajjeb mill-awditur innifsu fejn qal li fejn ikun hemm każijiet ta' ttardjar fis-submissions, dan il-kumitat jista' jitlob għalihom. Jien nixtieq li dan il-kumitat jaqbel li minflok issir talba għal din ir-return, tingħata l-faċilita' lid-direttorat tal-kunsilli lokali li fejn qed ikollu nuqqas ta' kooperazzjoni,  jiġbed l-attenzjoni ta' dan il-kumitat.

  ONOR. MAURICE CARUANA:  Jiena ħadt ġost li kien l-awditur innifsu li reġa' fakkarna f'dak il-kumment li kien sar id-darba l-oħra għaliex aħna nifhmu li hemm bżonn li jkun hemm dan it-tip ta' messaġġ.  Aħna nafu li fil-maġġoranza tagħhom il-kunsilli lokali jagħmlu mill-aħjar, pero' ma neskludux li jkun hemm xi wħud minnhom li ma jkunux korretti kif nixtiequhom.  Ma rridux ninsew li dawn huma 67 entitajiet ta' gvern lokali u l-liġi żżomm lis-sindku personalment responsabbli għall-performance tal-kunsill.  Jiena ma nistax bħala dipartiment nirrispondi għan-nuqqasijiet tagħhom.  Aħna li nistgħu nagħmlu huwa li ngħinhom, nagħtuhom il-faċilitajiet kollha, nissapportjawhom, nibagħtu staff hemmhekk biex jagħmel kontroll sewwa u biex ngħinuh jagħlaq l-accounts  sewwa, pero' finalment they have to deliver.  Jiġifieri, fl-opinjoni tiegħi, meta jkollna każijiet ċari ta' abbuż, dawn għandhom jiġu hawnhekk u they should answer to this committee.

  THE CHAIRMAN:  Aktar kummenti?  L-Onor. Pullicino.

  ONOR. GEORGE PULLICINO:  Xtaqt nistaqsi jekk sarx xi audit fuq ix-xogħol tas-segretarji tal-kunsilli lokali.  

  IS-SUR MAURICE CARUANA:  Bil-liġi, is-segretarju tal-kunsill lokali huwa the financial administrative and executive head.  Il-liġi tgħid ukoll li r-responsabbilta' hija assolutament fuqu biex jara li ċerti regolamenti u proċeduri qegħdin jiġu osservati, pero' finalment il-liġi ddaħħal lis-sindku bħala l-persuna li trid tissorvelja l-operat tal-kunsill.  Jien ma neskludix sitwazzjonijiet fejn filwaqt li s-segretarju jkun qed jagħmel minn kollox biex jara li kollox jimxi skond il-liġi, xi kultant jiġi overruled.  Fil-fatt wieħed miż-żewġ każijiet li ssemmew ġie għall-attenzjoni ta' l-Auditor General on the insistence of the secretary.   Li ġara kien li kien sar xi nuqqas minn kunsillier u s-segretarju ħass li kellu jiġbed l-attenzjoni ta' l-awditur dwaru sabiex hu jiċċertifika jekk in-nuqqas kienx a bona fide case jew inkella kienx każ ta' abbuż intenzjonat.  Jiġifieri l-liġi tagħmel ċar ir-rwol tas-segretarju u fil-fatt huwa l-operat tiegħu li jiġi audited.
  THE CHAIRMAN:  Grazzi.  Hawn aktar kummenti dwar il-kunsilli lokali?  Jidher li m'hawnx aktar kummenti u għalhekk nirringrazzja lis-Sur Caruana u ngħaddu għall-item dwar l-Armed Forces of Malta.  

  Il-parti tar-rapport dwar l-Armed Forces of Malta hija quite self-explanatory, pero' forsi nista' nistaqsi lill-Brigadier  jekk iħossx li sar ċertu tightening up fuq dawn in-nuqqasijiet minn dak iż-żmien 'il hawn.

  IS-SUR  RUPERT MONTANARO (Brigadier tal-Forzi Armati ta' Malta):  Mr Chairman, aħna konna appuntajna board of officers speċifikament biex jeżamina t-transazzjonijiet kollha li kienu saru mill-1 ta' Jannar ta' l-1994 right up to 1997. Fil-fatt bl-għajnuna kemm ta' l-awditur kif ukoll tal-ministeru tal-finanzi sibna li kien hemm certain compensating clerical errors and the actual eventual error  kien ta' ¥39.31.  Issa f'din is-section daħlu iżjed nies u qed isiru internal monthly audits partikolarment u speċifikament on that section.
  THE CHAIRMAN:  Is-Sur Galea.

  IS-SUR JOSEPH G. GALEA:  Mr Chairman, nikkonferma dak li qal il-brigadier u ngħid ukoll li dan semmejnih fir-rapport li għadna kif ippubblikajna.  Peress li din l-amministrazzjoni kompliet issudat il-fehma li kienet bdiet mill-amministrazzjoni ta' qabel fuq l-accrual-based system, in-neċessita' li minbarra n-numru ta' dawn l-items ngħidu wkoll il-prezz, se tkun aktar importanti biex inħaffu l-proċess ħalli fl-accounting tal-gvern ngħaddu minn sistema ta' cash basis għal sistema ta' accrual basis.  
  THE CHAIRMAN:  Aktar mistoqsijiet?  L-Onor. Charles Mangion.

  ONOR. CHARLES MANGION:  Xtaqt nagħmel mistoqsija lis-Sur Grima dwar xi ħaġa li għalkemm ma tissemmiex f'dan ir-rapport, lili tqanqalli kurżita' u forsi anke l-kumitat isir jaf aktar dwarha.  Qed nirriferi għall-Mużew tal-Majolica li hemm f'Kastilja.  Xtaqt inkun naf kemm hija l-ispiża proġettata u jekk dan is-sit huwiex l-aktar wieħed idoneu għal dak it-tip ta' mużew u għat-tip ta' artifices li se jiġu storjati fih.

  THE CHAIRMAN:  Is-Sur Grima.

  IS-SUR JOSEPH R. GRIMA:  Jiena ma naħsibx li qatt kien hemm xi query fuq dan il-mużew.  Fil-fatt dan kien kept on hold and we finished the jobs in hand; il-concrete li kellu jsir sar, it-twieqi li kellhom jinfetħu nfetħu, il-ventilation saret u anke ingħalqu xi bibien.  Illum m'għandna xejn iżjed ipproġettat għall-Mużew tal-Majolica.  Jiġifieri at this point in time lanqas fl-estimi kurrenti m'hemm ipproġettat li nipproċedu b'xi proġett.

  ONOR. CHARLES MANGION:  Kemm kienet in-nefqa tax-xogħol li sar?

  IS-SUR JOSEPH R. GRIMA:  Ma nafx ngħidlek kemm kienet l-ispiża offhand, pero' dak li sar kien hemm bżonn li jsir in any case għaliex naddafna l-kantina ta' Kastilja minn ħafna affarijiet li akkumulaw over the years u kieku kellna nivventilawh kien ikun abitabbli.
  ONOR. CHARLES MANGION:  Jiġifieri effettivament issa jista' jintuża?

  IS-SUR JOSEPH R. GRIMA:  Imma trid tivventilah b'xi mod jew tagħmillu air conditioning, inkella jista' jiġi wżat for storage purposes.

  THE CHAIRMAN:  Aktar kummenti?  Jidher li m'hawnx aktar kummenti għalhekk nirringrazzja lis-Sur Grima u lill-istaff tiegħu.  

  Ngħaddu issa biex niddiskutu l-items li jaqgħu taħt il-Ministry for Social Development.  Milli jidher ir-rappreżentanti mid-dipartiment tas-saħħa m'humiex preżenti u għalhekk ikun inutli li ngħaddu għall-items li jmiss taħt dan id-dikasteru għaliex dawn jinkludu l-isptar Mount Carmel u d-Department for the Care of the Elderly.

  GĦalhekk f'dawn iċ-ċirkostanzi jien nissuġġerixxi li nagħlqu l-laqgħa.   Nissuġġerixxi wkoll li darb'oħra nibdew bil-Ministry of Foreign Affairs  - illum  kellna naqbżuh għaliex ir-rappreżentanti ta' dan il-ministeru ma setgħux jattendu minħabba li fil-Parlament għaddejja d-diskussjoni dwar l-estimi li jaqgħu taħtu - imbagħad ngħaddu għall-Ministry for Social Policy qua saħħa u anke għall-Ministry for Gozo.  Id-data tal-laqgħa li jmiss tiġi kommunikata aktar tard. Nirringrazzja lil kulħadd tal-kooperzzjoni li wrew, anke lis-sinjuri li kienu mistiedna. 

  ONOR. AUSTIN GATT:  Mr Chairman, xtaqt nagħmel suġġeriment biex niffrankaw ftit żmien.  Billi l-awditur għadu kemm ippreżenta l-audit report għall-1997, nistgħu ngħaqqdu ż-żewġ rapporti flimkien u neħilsuhom f'daqqa?  

  THE CHAIRMAN:  Jiena naħseb li huwa suġġeriment prattiku.  Is-Sur Galea.

  IS-SUR JOSEPH G. GALEA:  Mr Chairman, l-uniku ħsieb li jgħaddili minn moħħi bħalissa huwa li minħabba li d-dikasteri nbiddlu ftit, wieħed ikun irid jikkuntattja lill-persuna li kienet fid-dekasteru dak iż-żmien.  

  THE CHAIRMAN:  Il-Ministeri li se niddiskutu huma clear-cut għaliex għandna l-Foreign Affairs, il-Health, u l-Ministeru għal Għawdex.   Nirringrazzjakhom.

Fit-8.07 p.m. il-Kumitat aġġorna għal data li tiġi komunikata aktar tard.


